
INFORME DE LEGALIDADE SOBRE O PROXECTO DE DECRETO POLO QUE SE 
REGULAN OS CRITERIOS HIXIÉNICO-SANITARIOS DAS PISCINAS DE GALICIA.

De conformidade co artigo 43.2 da Lei 16/2010, do 17 de decembro, de organización e 
funcionamento da Administración xeral e o sector público autonómico de Galicia,  a 
Secretaría  Xeral  Técnica  da  Consellería  de  Sanidade,  en  relación  co proxecto  de 
Decreto polo que se regulan os criterios hixiénico-sanitarios das piscinas de Galicia, 
emite o seguinte

INFORME

1. Marco normativo e competencial

O artigo 33.1 da Lei orgánica 1/1981, do 6 de abril, do Estatuto de autonomía para 
Galicia,  dispón  que  lle  corresponde  á  Comunidade  Autónoma  de  Galicia  o 
desenvolvemento lexislativo e a execución da lexislación básica do Estado en materia 
de sanidade interior.

A  normativa  básica  estatal  nese  eido  é  a  Lei  14/1986,  do  25  de  abril,  xeral  de 
sanidade. Nela establecese a obriga das administracións públicas de orientar as súas 
actuacións prioritariamente á promoción da saúde e a prevención das enfermidades. 

A  súa  vez,  a  Lei  33/2011,  do  4  de  outubro,  xeral  de  saúde  pública,  establece  a 
protección  da  saúde  da  poboación  como  unha  das  obrigas  das  administracións 
públicas, coa identificación, a avaliación, a xestión e a comunicación dos riscos para a 
saúde que poidan derivarse dos condicionantes ambientais; a vixilancia dos factores 
ambientais de carácter físico, químico ou biolóxico e das situacións ambientais que 
afectan ou poden afectar á saúde.

A nivel autonómico, a Lei 8/2008, do 10 de xullo, de saúde de Galicia, establece no 
seu  artigo  34.6  que  as  autoridades  sanitarias  poderán  establecer,  controlar  e 
inspeccionar as condicións hixiénico sanitarias, de funcionamento e desenvolvemento 
das  actividades  públicas  ou  privadas  que,  directa  ou  indirectamente,  poidan  ter 
repercusión sobre a saúde das persoas. Unha destas actividades é o uso das piscinas.

Coa publicación do Real decreto 742/2013, do 27 de setembro, polo que se establecen 
os  criterios  técnico  sanitarios  das  piscinas,  actualízase  a  normativa  estatal  nesta 
materia. Este real decreto deixa sen efecto gran parte do Decreto 103/2005, do 6 de 
maio, polo que se establece a regulamentación técnico sanitaria das piscinas de uso 
colectivo.

Entre as novidades que establece este real decreto atópase unha nova clasificación 
das piscinas que sitúa en diferentes grupos ás piscinas de aloxamentos turísticos e as 
de casas rurais ou de agroturismo. A Lei 7/2011, do 27 de outubro, do turismo de 
Galicia,  inclúe  ás  casas  rurais  ou  de  agroturismo  dentro  dos  establecementos  de 
aloxamento turístico polo que, para cumprir ambas as dúas normativas, esta proposta 
de decreto establece a equiparación das piscinas de casas rurais e de agroturismo, e 
tamén as dos colexios maiores, residencias universitarias ou similares ás piscinas de 
uso público tipo 2 en canto ás exixencias hixiénico-sanitarias se refire. Deste xeito, nas 
piscinas do tipo 3A diferéncianse as que se atopan nos establecementos e as das 
comunidades de persoas propietarias.

Ademais  remite  á  lexislación  de  referencia  en  relación  coas  características 
construtivas das piscinas, polo que parece coherente que o cumprimento destas sexa 
comprobado  polos  servizos  técnicos  municipais  das  entidades  locais  que  deberán 
conceder  a  licenza  de  apertura.  Para  cumprir  coa  Directiva  2006/123/CE  do 
Parlamento  Europeo  e  do Consello,  do  12 de  decembro,  relativa  aos  servizos  no 
mercado  interior,  substitúe  a  autorización  sanitaria  de  funcionamento  por  unha 
declaración responsable ante a xefatura territorial da consellería con competencias en 
materia de sanidade así como unha comunicación previa no caso de interromper a 
actividade e solicitar o seu reinicio e no caso de peche da instalación, de acordo co 
establecido no real decreto estatal. 

Para levar  a cabo a incorporación da devandita directiva ao ordenamento xurídico 
español,  o Estado optou pola elaboración dunha lei horizontal de transposición que 
posibilitase unha aplicación ampla dos principios xerais establecidos nela, con poucas 
restricións,  como foi  a  Lei  17/2009,  do  23 de  novembro,  sobre  o  libre  acceso ás 
actividades de servizos e o seu exercicio. Así mesmo, para dar o impulso necesario ao 
proceso  de  transposición,  tamén  se  optou  pola  elaboración  dunha  única  lei  que 
modificase a normativa estatal  de rango legal  para adecuala  aos principios  da Lei 
17/2009, do 23 de novembro, como sucedeu coa Lei 25/2009, do 22 de decembro, de 
modificación de diversas leis  para a súa adaptación á Lei sobre o libre acceso ás 
actividades de servizos e o seu exercicio.

A  transposición  desa  directiva  tamén  tivo  reflexo  no  ordenamento  autonómico 
mediante a Lei 1/2010, do 11 de febreiro, de modificación de diversas leis de Galicia 
para  a  súa  adaptación  á  Directiva  2006/123/CE,  do  Parlamento  Europeo  e  do 
Consello, do 12 de decembro de 2006, relativa aos servizos no mercado interior, e as 
sucesivas  normas  regulamentarias  autonómicas  que  abordaron  modificacións 
sectoriais nesta materia.

En  base  á  normativa  interna  de  transposición  da  devandita  directiva  comunitaria, 
queda  patente  que  razóns  de  interese  xeral  non  abondan  para  xustificar 
suficientemente  o  mantemento  de  determinadas  autorizacións,  e  que  o  control  da 
calidade e a excelencia dos servizos ofertados, como un dos alicerces que sustentan a 
actuación  das  administracións  competentes,  atopa  acomodo  no  procedemento  de 
declaración responsable, toda vez que os requisitos estritamente técnicos de certas 
actividades  establécense  en  normas  técnicas  aprobadas  polas  distintas 
administracións. 

Así mesmo, o artigo 29.2 da Lei 33/2011, do 4 de outubro, xeral de saúde pública 
contempla a posibilidade de que as administracións sanitarias establezan a obriga de 
declaración  responsable  ou  de  comunicación  previa  de  inicio  de  actividade  para 
aquelas  instalacións,  establecementos,  servizos  e  industrias  que  desenvolvan 
actividades que poidan afectar  á saúde,  de acordo coa súa normativa sectorial  de 
aplicación e a Lei 17/2009, do 23 de novembro.

Por outro lado, na lexislación básica estatal non se regulan os aspectos relacionados 
coa seguridade  como son a  existencia  de  socorristas  nas instalacións.  O Decreto 
104/2012,  do  16  de  marzo,  polo  que  se  fixa  a  formación  mínima dos  socorristas 
acuáticos e se crea e regula o rexistro profesional de socorristas acuáticos de Galicia, 
indica  que  para  o  exercicio  profesional  do  socorrismo  acuático  na  Comunidade 
Autónoma  de  Galicia  será  necesario  que  o/a  profesional  solicite  a  inscrición  no 
correspondente  rexistro  profesional  de  socorristas  acuáticos  de  Galicia.  Por  estes 
motivos, é necesario actualizar os requisitos de seguridade das piscinas e asegurar 
que a vixilancia destas sexa eficaz.

2. Necesidade e oportunidade

Este proxecto regulamentario adecúase ao que dispón o artigo 129 da Lei 39/2015, do 
1 de outubro, do procedemento administrativo común das administracións públicas, en 
relación cos principios de necesidade, eficacia, proporcionalidade, seguridade xurídica, 
transparencia e eficiencia. De igual modo cumpre co disposto no artigo 37.a) da Lei 
14/2013, do 26 de decembro, de racionalización do sector público autonómico.

Os ditos preceptos esixen que en todas as iniciativas normativas se xustifique a súa 
adecuación  aos  principios  de  necesidade,  proporcionalidade,  seguridade  xurídica, 
transparencia, accesibilidade, simplicidade, eficacia e eficiencia.

O principio  de necesidade  xa se  motivou  nos apartados  anteriores  deste  informe, 
sendo o principal obxectivo que as esixencias hixiénico-sanitarias das piscinas sexan 
equiparables en todos os establecementos de aloxamento turístico, entendendo este 

concepto tal e como se define na Lei galega 7/2011, do 27 de outubro, o cal difire da 
clasificación  establecida  para  as  piscinas  no  Real  decreto  742/2013,  do  27  de 
setembro. 

Precísase adaptar á normativa ás características do ámbito xeográfico galego co fin de 
incrementar  a  seguridade  xurídica  tanto  para  os/as  titulares  dos  establecementos 
como para as persoas usuarias, o que redunda tamén nunha maior accesibilidade.

A proporcionalidade dun proxecto normativo atende ao seu grao de inxerencia nun 
ámbito protexido así como ao carácter e alcance do sacrificio que impón sobre os 
dereitos ou intereses das persoas afectadas. Neste proxecto a proporcionalidade vai 
unida coa busca dun maior nivel de protección da saúde das persoas usuarias das 
instalacións e piscinas obxecto del, buscando minimizar o risco de afogamentos con 
directrices para que a vixilancia dos/as bañistas sexa eficaz.

A presentación por  medios electrónicos  da comunicación  previa  ou da declaración 
responsable, segundo os casos, así como a comunicación das situacións de incidencia 
son  os  únicos  elementos  necesarios  para  poder  desenvolver  as  actividades  que 
regula.  Isto  leva  consigo  unha  maior  simplicidade  nos  procedementos,  xa  que  os 
operadores  económicos  ven  reducidas  de  maneira  moi  considerable  as  cargas 
administrativas. Así pois,  é acorde co obxectivo principal da Lei 14/2013, do 26 de 
decembro, é dicir, a optimización dos recursos públicos, a eficacia na xestión e o logro 
da máxima coordinación  das distintas  unidades  administrativas,  que son principios 
básicos que guían a actuación da Xunta de Galicia.

Decidiuse  que  a  declaración  responsable  debe  presentarse  para  cada  instalación 
situada na Comunidade Autónoma de Galicia na procura da concorrencia de razóns de 
interese xeral  de saúde pública  de acordo coa posibilidade contemplada no citado 
artigo  29.2  da  Lei  33/2011,  do  4  de  outubro.  A  esixencia  de  tal  declaración 
responsable individual por establecemento e non por operador económico obedece á 
procura  dun  mellor  desenvolvemento  das  tarefas  de  control  sanitario  de  cada 
instalación, buscando unha maior calidade e eficacia na calidade das augas de baño e 
na protección da cidadanía no eido da saúde pública.

A información detallada sobre os citados procedementos estará publicada na guía de 
procedementos  e  servizos  e  o  formulario  normalizado  estará  dispoñible  na  sede 
electrónica da Xunta de Galicia (https://sede.xunta.gal), tal como se indica en varios 
dos seus artigos,  de conformidade coas previsións  do Decreto 198/2010,  do 2 de 
decembro, polo que se regula o desenvolvemento da administración electrónica na 
Xunta de Galicia e nas entidades de ela dependentes, e a Orde do 12 de xaneiro de 
2012 pola que se regula a habilitación de procedementos administrativos e servizos na 
Administración xeral e no sector público autonómico de Galicia.

Seguindo  cos  principios  de  eficacia  e  eficiencia,  este  proxecto  favorece  o 
coñecemento  por  parte  das  autoridades  sanitarias  das  instalacións  que estean en 
funcionamento así como daquelas que de forma temporal ou definitiva cesen na súa 
actividade,  o  que  axudará  a  coordinar  a  vixilancia  do  cumprimento  dos  criterios 
hixiénico-sanitarios e de seguridade co obxecto de que o seu uso se desenvolva sen 
afectar á saúde das persoas.

Tamén preténdese aumentar o nivel de protección da saúde das persoas usuarias das 
piscinas, minimizando os riscos e garantindo a súa seguridade, e que a vixilancia e o 
control público destas instalacións sexa acadada co menor custe posible e coa maior 
eficacia tanto para a administración como para as persoas particulares ou operadores 
económicos.

3. Tramitación

No  que  respecta  á  instrución  na  elaboración  do  proxecto,  esta  acomodouse  ao 
procedemento legal e ás prescricións que conteñen os artigos 40 a 44 da Lei 16/2010, 
do 17 de decembro.

Durante  o  período  comprendido  entre  o  15.01.2018  e  o  05.02.2018  expúxose 
publicamente  na fase “Consultas  abertas”  da sección  “Consulta  pública  previa”  do 
portal de Transparencia e Goberno aberto esta proposta regulamentaria, cumprindo o 
disposto no artigo 133 da Lei 39/2015, do 1 de outubro.

Na dita fase non se recibiu ningunha achega/opinión a través do formulario dispoñible 
no propio portal de Transparencia e Goberno aberto.

Así,  o centro directivo impulsor  remitiu á Subdirección Xeral
 
de Réxime Xurídico e 

Administrativo da Consellería de Sanidade o borrador da disposición acompañado dos 
seguintes documentos:

a)  Unha  memoria  xustificativa  sobre  a  súa  legalidade,  acerto  e  oportunidade  do 
02.04.2018 (artigo 41.2.a da Lei 16/2010, do 17 de decembro).

b) Unha memoria económico-financeira do 02.04.2018 (artigo 41.2.b da Lei 16/2010, 
do 17 de decembro).

Consta  no  expediente  o  acordo  de  inicio  do  procedemento  de  elaboración  do 
anteproxecto regulamentario do 28.03.2018 asinado pola persoa titular da Consellería 
de Sanidade (artigo 41.1 da Lei 16/2010, do 17 de decembro).

Unha vez recibida a documentación e logo do seu estudo, o Servizo Técnico-Xurídico 
da  Subdirección  Xeral  de  Réxime  Xurídico  e  Administrativo  da  Consellería  de 
Sanidade elaborou o informe preceptivo con data 06.04.2018 (a táboa de vixencias é 
do 09.04.2018) e obtivo a aprobación inicial do anteproxecto como proxecto por parte 
da persoa titular da Consellería de Sanidade o 09.04.2018 (artigos 41.2.c e 41.3 da Lei 
16/2010, do 17 de decembro).

Unha vez aprobada inicialmente a disposición como proxecto, publicouse no Portal de 
transparencia e goberno aberto, na relación dos procedementos de elaboración de 
disposicións administrativas de carácter  xeral  que están en curso, indicando o seu 
obxecto  e  estado  de  tramitación,  así  como  se  existe  a  posibilidade  de  remitir 
suxestións  e  a  forma de  facelo  (artigo  9  c)  da  Lei  1/2016,  do 18  de  xaneiro,  de 
transparencia e bo goberno e o artigo 41.4 da Lei 16/2010, do 17 de decembro). 

O 11.04.2018 o secretario xeral técnico da Consellería de Sanidade acordou que este 
proxecto de decreto se someta a información pública durante un período de quince 
días hábiles, de acordo co artigo 42 da Lei 16/2010, do 17 de decembro. Así mesmo, 
déuselle  audiencia  á  Federación  Galega  de  Municipios  e  Provincias,  á  Academia 
Galega de Seguridade Pública, á Asociación Galega de Turismo Rural (AGATUR), á 
Federación de Salvamento e Socorrismo de Galicia (FESSGA), á Federación Galega 
de Natación (FEGAN) e á Federación Galega de Turismo rural (FEGATUR).

O 14.05.2018 a directora da Área de Modernización das Administracións Públicas da 
Axencia para a Modernización Tecnolóxica de Galicia certifica que durante o período 
comprendido entre o 13.04.2018 e o 07.05.2018 se expuxo publicamente na fase “En 
prazo de envío de suxestións” do Portal de Transparencia e Goberno aberto o texto 
íntegro deste proxecto de decreto.

Durante  o  devandito  período  recibíronse  46  suxestións  a  través  do  formulario 
dispoñible no propio portal de Transparencia e Goberno aberto.

O 07.12.2018 o director xeral de Saúde Pública da Consellería de Sanidade emitiu un 
informe  en  relación  coa  procedencia  ou  non  das  alegacións  a  este  proxecto 
regulamentario.

Da tramitación do proxecto e ao abeiro do que exixe o artigo 42 da Lei 17/2010, do 17 
de decembro,  así  como a pertinente  normativa  sectorial  de  aplicación,  derivan  os 
seguintes informes:

a) O informe conxunto da Dirección Xeral de Avaliación e Reforma Administrativa e a 
Axencia para a Modernización Tecnolóxica de Galicia, do 27.12.2018

6

SAOC-J4G4-BOAH-OF4O-TTAJ-3155-7212-8360-41



b) O informe de impacto de xénero da Secretaría Xeral da Igualdade, do 23.01.2019.

c) O informe da Dirección Xeral de Planificación e Orzamentos, do 31.01.2019.

d) O informe da Asesoría Xurídica do 15.04.2019. Este informe formula as seguintes 
observacións de carácter xeral ao non apreciar trabas sobre a viabilidade xurídica do 
proxecto,  das  cales  cabe  salientar  as  seguintes,  con  indicación  dos  argumentos 
xustificativos da súa non inclusión no texto:

1º. Indica que no parágrafo quinto da parte introdutoria onde se di “Entre as novidades 
que establece este real decreto...” debe dicir “este decreto”. 

Non se acepta por facer ese parágrafo referencia ao Real decreto 742/2013, do 27 de 
setembro.

2º Aconsella reducir as citas ou remisións que se fan ao Real decreto 742/2013, do 27 
de setembro.

Non se acepta. Na parte introdutoria só aparecen dúas mencións ao Real decreto. As 
ditas citas no preámbulo buscan aclarar o porqué das novidades que se pretenden 
acometer neste proxecto de decreto.

3º Recomenda facer a cita do artigo 2.2.b) máis detallada, evitando a expresión “entre 
outras”.

Non se acepta ao considerarse que a concreción excesiva neste precepto podería 
limitar a súa aplicación e eficacia. Así mesmo, na normativa básica estatal tamén se 
utiliza a devandita expresión e non se limita a un numerus clausus.

Así  mesmo,  tampouco  se  acepta  incluír  entre  as  piscinas  conceptuadas  como 
“servizos  complementarios”  (piscinas  de  uso  público  tipo  2)  as  residencias 
universitarias ou similares, dado que se encadran nas piscinas de uso privado Tipo 3A 
neste proxecto a consideración da unidade promotora.

4º.  Incluír as definicións de piscina de uso continuo e uso descontinuo no artigo 3 
(ámbito de aplicación) en lugar de figurar no artigo 2 (definicións). 

Non se acepta a recomendación en canto se considera importante diferenciar entre 
eses dous tipos de uso co fin de coñecer se se debe comunicar previamente o reinicio 
de actividade ou a reapertura. Considérase que ten un mellor encaixe no artigo que 
contén ás definicións que no relativo ao ámbito de aplicación.

5º. Aconsella que en relación coas “piscinas unifamiliares” o adxectivo se utilice sen o 
prefixo “uni”.

Non se acepta, dado que na normativa básica estatal figura “piscinas unifamiliares” no 
tipo 3B. O cambio no adxectivo pode levar a confusión ás persoas titulares respecto da 
tipoloxía da piscina. Non aporta maior claridade ao texto do proxecto.

6º. Considera que a obriga das piscinas de tipo 3B ao cumprimento do artigo 17 do 
proxecto (situacións de incidencia) perde sentido ao pertencer o ámbito xurídico da 
piscina ao dereito privado. Considera que se a notificación se fai a efectos estatísticos 
ou informativos, ademais do caso das piscinas do tipo 3B debe terse en conta as 
actuacións xudiciais que derivan da incidencia que poden condicionar o cumprimento 
da notificación.

Sinalar  ao  respecto  que  a  obriga  para  as  piscinas  de  tipo  3B  de  comunicar  as 
incidencias xa se recolle no artigo 3.3 e no Anexo V do Real decreto 742/2013, do 27 
de  setembro.  Na  normativa  básica  estatal  non  se  fai  mención  á  relevancia  das 
actuacións xudiciais no cumprimento da notificación, motivo polo cal, enténdese que 
telas en conta excedería o ámbito de aplicación deste proxecto de decreto.

7º. Recomenda reproducir a redacción do artigo 4.1 do Real decreto 742/2013, do 27 
de setembro, no artigo 4 do proxecto.

A redacción deste precepto, ao igual que a dos artigos 5, 6, 7, 8, 9 e 17, deriva na súa 
maior  parte  da  Guía  de  textos  normalizados  para  a  habilitación  electrónica  de 
procedementos administrativos e servizos na Administración xeral e no sector público 
autonómico de Galicia  e á obriga que impón o artigo 6 da Lei  14/2013,  do 26 de 
decembro,  que  establece  que  as  disposicións  de  carácter  xeral  que  regulen 
procedementos por instancia de parte, as bases reguladoras e as convocatorias de 
subvencións, así como o establecemento de servizos aos cidadáns e aos empregados 
públicos  da  Administración  xeral  da  Comunidade  Autónoma  e  demais  entidades 
integrantes do sector público autonómico, deberán dispor dun informe tecnolóxico e 
funcional  favorable  emitido  conxuntamente  polos  órganos  con  competencias 
horizontais  en  materia  de  administración  electrónica  e  simplificación  de 
procedementos administrativos da Xunta de Galicia.

Non obstante, acéptase substituír a redacción “persoa física ou xurídica interesada” 
por “persoa titular”.

8º.  Aconsella  reproducir  o  parágrafo  terceiro  do  artigo  4.1  unha  vez  (repítese  no 
proxecto nos artigos 4, 5, 6 e 17) e indicar a que supostos é aplicable.

Non  se  acepta  polos  motivos  que  se  expuxeron  no  primeiro  parágrafo  da 
recomendación 7º.

9º. Considera que os efectos do disposto nos artigos 4.4 e 5.4 do proxecto de decreto 
non  poden  ser  “a  imposibilidade  de  continuar  co  exercicio  da  actividade  afectada 
dende  o  momento  en  que  se  teña  constancia  de  tales  feitos,  sen  prexuízo  das 
responsabilidades penais, civís ou administrativas a que houbese lugar” pois os feitos 
deben dar lugar a apertura dun procedemento sancionador logo da intervención da 
inspección de acordo co disposto na Lei 8/2008, do 10 de xullo.

Non se acepta, dado que se reproduce o que dispón o artigo 69.3 da Lei 39/2015, do 1 
de outubro, o cal recolle a posibilidade de responsabilidades administrativas, entre as 
cales estaría, no seu caso, o procedemento sancionador que corresponda.

10º.  Indica  que  o  artigo  12.1  e  2  relativos  a  criterios  hixiénico  sanitarios  das 
instalacións,  en  concreto  das  condicións  e  tratamento  da  auga  do  vaso,  remiten 
directamente ao disposto no anexo I e no artigo 7.1 e 7.2 do Real decreto 742/2013, 
do 27 de setembro. Entende que dadas as características do proxecto de decreto, que 
precisamente regula os criterios hixiénico-sanitarios,  parece máis oportuno evitar  a 
remisión e redactar o artigo incorporándoos e especificándoos.

Con  carácter  xeral  a  doutrina  constitucional  (SSTC  47/2004,  do  29  de  marzo, 
341/2005, do 21 de decembro e 5/2015, do 22 de xaneiro) sinala que débense evitar 
as previsións que se limitan a ser unha reprodución da normativa estatal cando non 
sexa imprescindible para o entendemento do precepto en cuestión. Así mesmo, nestes 
casos  faríase  necesaria  a  motivación  do  emprego  da  técnica  da  lex  repetitia na 
memoria xustificativa que obre no expediente e da referencia ao precepto estatal que 
se está a reproducir.

Non se considera que sexa imprescindible o contido do anexo I e do artigo 7.1 e 2 do 
Real decreto 742/2013, do 27 de setembro, para o entendemento do artigo 12.1 e 2 
deste proxecto, en canto non dota de máis sentido e intelixibilidade a regulación ditada 
no exercicio das competencias autonómicas.

Reproducir o anexo I significaría engadir un novo anexo ao proxecto, en canto se refire 
a unha serie de parámetros indicadores de calidade da auga cunha serie de valores e 
unidades moi concretos e complexos que, en ningún caso, se poderían encadrar no 
articulado. Isto provocaría unha remisión a ese anexo dende o artigo 12.1 do proxecto.

Asemade, o artigo 7.1 e 2 do Real decreto 742/2013, do 27 de setembro, conteñen 
unha remisión específica á categoría tipo de produto 2 do Real decreto 1054/2002, do 
11 de outubro, polo que se regula o proceso de avaliación para o rexistro, autorización 

e comercialización de biocidas e ao Regulamento (CE) 1907/2006, relativo ao rexistro, 
avaliación, autorización e restrición de substancias e preparados químicos (REACH).

Conclúe  o  devandito  informe  que,  coas  observacións  indicadas,  “entende  que  o 
contido do proxecto de decreto polo que se regulan os criterios hixiénico-sanitarios  
das piscinas de Galicia cumpre os requisitos establecidos na normativa citada”.

4. Contido e estrutura do proxecto de decreto

O proxecto  normativo  examinado  consta  dunha  parte  expositiva,  20  artigos,  dúas 
disposicións adicionais, unha disposición derrogatoria e dúas disposicións derradeiras. 
Tamén contén tres anexos.

O contido da norma é o seguinte:

Artigo 1. Obxecto.

Artigo 2. Definicións.

Artigo 3. Ámbito de aplicación.

Artigo 4. Declaración responsable para o inicio da actividade.

Artigo 5. Comunicación previa para o reinicio da actividade e peche da instalación.

Artigo 6. Documentación complementaria.

Artigo 7. Comprobación de datos.

Artigo  8.  Trámites  administrativos  posteriores  á  presentación  da  declaración 
responsable ou da comunicación previa.

Artigo 9. Notificacións.

Artigo 10. Responsabilidades das administracións locais.

Artigo 11. Responsabilidades da administración autonómica.

Artigo 12. Condicións e tratamento da auga do vaso.

Artigo 13. Control da calidade da auga e do aire da piscina.

Artigo 14. Condicións hixiénico sanitarias.

Artigo 15. Socorrista.

Artigo 16. Elementos de seguridade.

Artigo 17. Situacións de incidencia.

Artigo 18. Información ao público.

Artigo 19. Remisión da información.

Artigo 20. Réxime sancionador.

Disposición adicional primeira. Información básica sobre protección de datos persoais.

Disposición adicional segunda. Actualización de modelos normalizados.

Disposición derrogatoria única. Derrogación normativa.

Disposición derradeira primeira. Habilitación para o desenvolvemento normativo.

Disposición derradeira segunda. Entrada en vigor.

5. Legalidade

Nas  memorias  e  informes  que  se  uniron  ao  expediente  queda  perfectamente 
xustificada a adecuación desta iniciativa regulamentaria aos principios de necesidade, 
proporcionalidade, simplicidade e eficacia que recolle o artigo 37.a) da Lei 14/2013, do 
26 de decembro,  de racionalización  do sector  público  autonómico;  así  mesmo,  os 
principios  de  seguridade  xurídica,  transparencia  e  accesibilidade  mencionados  no 
devandito precepto respectáronse en todo momento durante a tramitación do proxecto, 
que se axustou ao que preceptúan os artigos 40 e seguintes da Lei 16/2010, do 17 de 
decembro.

Previo  ditame  do  Consello  Consultivo  de  Galicia,  este  proxecto  someterase  á 
aprobación  definitiva  da  persoa  titular  da  Consellería  de  Sanidade,  e  finalmente 
remitirase á Comisión de Secretarios Xerais previa á súa aprobación polo Consello da 
Xunta, segundo o artigo 43 da Lei 16/2010, do 17 de decembro.

De acordo co indicado considérase que este proxecto de decreto reúne as condicións 
esenciais  para  a  súa  aplicación  e  efectividade  polo  que  se  emite  a  seguinte 
PROPOSTA: 

Informar favorablemente este proxecto de decreto conforme a súa legalidade.

Santiago de Compostela, 

A subdirectora xeral de Réxime Xurídico e Administrativo 

Laura Recacho Rivas

A persoa titular da Secretaría Xeral Técnica da Consellería de Sanidade, logo de ver a 
proposta da subdirectora xeral de Réxime Xurídico e Administrativo, considera que o 
proxecto de decreto sometido a informe se axusta á legalidade vixente, polo que o 
informa favorablemente (artigo 43.2 da Lei 16/2010, do 17 de decembro).

Santiago de Compostela, 

O secretario xeral técnico                     

Alberto Fuentes Losada                                         

